
Efni: Umsögn námsleiðar í Ferðamálafræði við Háskóla Íslands um reglugerð um gagnaöflun og 

rannsóknir á sviði ferðamála 

Námsleið í Ferðamálafræði við Háskóla Íslands fagnar þeirri vinnu sem lögð er í að skerpa og styrkja 

gagnaöflun og rannsóknir á sviði ferðamála. Framkomin reglugerð er skref í þá átt. Að okkar mati eru 

þó nokkur atriði sem krefjast frekari skýringar svo að reglugerðin þjóni fyllilega hlutverki sínu. Almenn 

athugasemd er að í reglugerðardrögunum er leitast við að skýra hlutverk Ferðamálastofu um leið og 

ákveðin verkefni hennar eru skilgreind að nokkru leyti. Hér mætti leggja áherslu á að skýra almennt 

hlutverk Ferðamálastofu fyrir reglubundna vöktun og mælingar og ábyrgð hennar gagnvart 

hagaðilum en ekki að setja niður útlistanir á einstökum verkefnum.  

Sértækar athugasemdir eru eftirfarandi:  

1. Orðalag og hugtakanotkun er víða óljóst og misvísandi. Sérstaklega má benda á skilgreiningar á 

gagnaöflun og rannsóknum í 3. gr. Í lið a um gagnaöflun er einungis fjallað um töluleg gögn. 

Ástæður fyrir því eru ekki skýrðar. Það væri afar óheppilegt ef gagnaöflun væri einskorðuð við 

töluleg gögn enda henta ólík gögn misvel til að svara ólíkum rannsóknarspurningum. Hér virðist 

vera vísað til reglubundinna mælinga og vöktunar. Skilgreining á rannsóknum er sömuleiðis afar 

sértæk og jafnvel þó að hér eigi þessi skilgreining aðeins að gilda í samhengi reglugerðarinnar, 

þ.e. um hlutverk Ferðamálastofu, þá gengur hún illa upp þegar líður á og vísað er til t.d. háskóla 

sem sinna rannsóknum. Þær rannsóknir sem Ferðamálastofu er ætlað að standa að ein eða í 

samstarfi við aðra hljóta einnig að þjóna þeim tilgangi að nýtast atvinnugreininni, sveitarstjórnum 

og öðrum rannsakendum en ekki einungis við ákvarðanatöku stjórnvalda eins og kveðið er á um í 

skilgreiningu á rannsóknum. Þetta atriði gengur líka þvert á fyrstu málsgrein 2. gr. sem er mun 

almennari þegar kemur að lýsingu á hlutverki Ferðamálastofu. Til að skýra þetta má t.d. benda á 

Skýrslu verkefnahóps Vísinda- og tækniráðs um rannsóknarinnviði og vöktun frá apríl 20171. 

2. 2. grein um hlutverk Ferðamálastofu og fyrirkomulag þarfagreiningar og rannsóknaráætlunar auk 

samstarfs við hagaðila er óskýr og þarfnast nánari útfærslu. Hér er að því að virðist bæði verið að 

                                                           
1 Vísinda- og tækniráð. (2017). Vöktun á Íslandi: kortlagning og framtíðarsýn: Skýrsla verkefnahóps Vísinda- og 

tækniráðs um rannsóknarinnviði og vöktun. Mennta- og menningarmálaráðuneyti. Sótt á: 

https://www.stjornarradid.is/lisalib/getfile.aspx?itemid=80043e1d-54df-11e7-941a-005056bc530c 

https://www.stjornarradid.is/lisalib/getfile.aspx?itemid=80043e1d-54df-11e7-941a-005056bc530c


 

Askja, Sturlugötu 7                  sími 525 4600                 verkognatt@hi.is 

101    Reykjavík                   fax 525  4499                 www.verkognatt.hi.is 

fjalla um rannsóknir og vöktun sem klárlega skal vera á hendi Ferðamálastofu og 

rannsóknarvinnu sem mun verða unnin af öðrum og Ferðamálastofa kaupir til verksins. Samráð 

við þarfagreiningu er ekki útskýrt nægilega ýtarlega og ekki er ljóst hverjir teljast til hagaðila. Ætla 

má að vinna við þarfagreiningu og víðtækari rannsóknaráætlun skarist og leggjum við því til að 

aðkoma hagaðila verði skýr strax í upphafi og skipaður verðir stýrihópur eða fagráð sem getur 

fylgt málinu í höfn, þmt. gerð rannsóknaráætlunar. Þá þarf að koma fram hvernig slíkt fagráð er 

samsett.  

3. 4. gr. tilgreinir fagráð sem sett skal saman um áframhaldandi mótun Mælaborðs 

ferðaþjónustunnar. Ekki er ljóst hvort að þetta muni verða gert einu sinni eða með 

reglubundnum hætti yfir tiltekið tímabil.  

4. Orðalag 5. greinar er óskýrt. Það helgast ekki síst af hugtakaskilgreiningum í 3. grein. Fyrsta 

setningin gengur ekki upp. Þar segir:  

Ferðamálastofa skal miðla upplýsingum um helstu niðurstöður kannana, rannsókna og 

gagnaöflunar eins fljótt og auðið er eftir að þeim lýkur með birtingu tilkynninga á vefsíðu 

sinni þar sem niðurstöður eru greindar og settar í samhengi við þróun ferðaþjónustunnar.  

Rannsóknir eru í 3. grein skilgreindar sem „öll miðlun, úrvinnsla og framsetning gagna og 

upplýsinga...“. Hér er því verið að segja að Ferðamálastofa skuli miðla upplýsingum um helstu 

niðurstöður „miðlunar, úrvinnslu og framsetningu gagna“.  

Önnur setning 5. greinar er:  

Þá skal Ferðamálastofa gera niðurstöður gagna aðgengilegar í Mælaborði 

ferðaþjónustunnar á sama tíma. 

Það er ekki ljóst hvað átt er við með „niðurstöðum gagna“ og eins er óvíst að heppilegt sé að binda 

birtingu niðurstaðna rannsókna og vöktunar við það að gagnasöfn séu tilbúin til almennrar deilingar 

í Mælaborði ferðaþjónustunnar. Við leggjum til eftirfarandi breytingu: „Þá skal Ferðamálastofa gera 

gögn aðgengileg í Mælaborði ferðaþjónustunnar“  

5. Í 7. grein er nánar fjallað um gerð rannsóknaráætlunar. Samspil þessa við þarfagreiningu sem 

fjallað er um í 2. grein þarf að skýra. Um leið og við fögnum því að rannsóknaráætlun verði mótuð 

á sviðinu viljum við undirstrika:  

a. Að samráð við hagaðila verði skilgreint betur, skipað verði í fagráð eða stýrihóp og það 

tryggt að sem flestir aðilar fái möguleika á að koma sjónarmiðum sínum á framfæri.  

b. Að rannsóknaráætlun sem einblínir á þær rannsóknir sem teljast hagnýtar í dag svarar 

ekki rannsóknarþörf á sviði ferðamála til fulls. Því er ekki hægt að líta svo á að stjórnvöld 

fríi sig frá frekari stuðningi og vinnu við að styrkja rannsóknastarf á sviði ferðamála með 

slíkri áætlun. Í þessu sambandi má nefna að við teljum mjög mikilvægt að sett verði á fót 

markáætlun á sviði ferðamála innan Rannís sem rannsakendur geta sótt í til að sinna 

hagnýtum rannsóknum jafnt sem grunnrannsóknum. Það er segin saga að hagnýtar 

rannsóknir morgundagsins byggja oft á grunnrannsóknum gærdagsins. Slíkt fjármagn 

myndi nýtast beint til að byggja upp mannauð (doktorsnemar) sem er nauðsynlegur til að 

viðhalda og þróa áfram þekkingargrunn ferðaþjónustu hér á landi og efla hann í 

alþjóðlegu samhengi.  

